ТЕКСТОТ НА КРИВИЧНАТА ПРИЈАВА ПРОТИВ ДРАГАН ПАВЛОВИЌ-ЛАТАС
Пријавата ќе биде испратена до Јавниот Обвинител во Понеделник, меѓутоа тој слободно може да делува и врз основа на напишаното согласно законите и своите надлежности.
Бр. ______________
До: Основното јавно обвинителсто
 Скопје – Република Македонија
Подносител:  ____________,
Скопје, ул. „___________“ бр. _____
ЕМБГ ________________
Тужен: г. Драган Павловиќ, новинар и
главен и одговорен уредник
во дневниот весник “Вечер“
КРИВИЧНА ПРИЈАВА
 против г. Драган Павловиќ Латас, новинар и главен и одговорен уредник во дневниот весник “Вечер“
Именуваниот, во својство на новинар и главен и одговорен уредник во дневниот весник “Вечер“, преку написот под наслов „Малколм Икс“ објавен во дневниот весник “Вечер“ на 12 март 2012 година, шири национална омраза и поттикнува на насилство. Со тоа го сторил кривичното дело “Предизвикување национална, расна и верска омраза, раздор и нетрпеливост“ предвидено во член 319 од Кривичниот законик.
Од таа причина, подносителот поднесувајќи ја оваа кривична пријава, бара Јавното обвинителство да ја испита оваа кривична пријава, да ја констатира фактичката состојба и да поведе кривична постапка против г. Драган Павловиќ.
 О б р а з л о ж е н и е
 Г. Драган Павловиќ Латас, (натаму: Латас) во посочениот напис, кој го има потпишано како Драган П. Латас, го сторил кривичното дело “Предизвикување национална, расна и верска омраза, раздор и нетрпеливост“ предвидено во член 319 од Кривичниот законик изнесувајќи главно неосновани тврдења по неколку линии:
1) Линија на противомраза. – Латас ги повикува Македонците наводно да им одговорат со омраза на Албанците, затоа што тие, Албанците ги мразат Македонците.
Во написот се вели: „…Со децении, генерации се одгледувани на гнев и омраза кон секого наоколу: кон Срби, кон Македонци, Роми, кон Грци, Турци… Одговорите за ова се кај албанските политички лидери. Тешко им е да признаат одговорност за уништување на сопствената нација. Крив им е друг.
Тешко им е да одговорат затоа што, со децении, поттикнуваа насилства, гнев и омраза кај своите – врз која тие градеа територии, кариери, богатства. И сето тоа остана во посед кај мала албанска елита. Неказнето. Гневот, насилствата и омразата им ја оставија на нивните жртви. Нивните жртви, генерации млади луѓе, во меѓувреме, пораснаа. (…Генерации кои не се мотивирани на работа и школо, туку на гнев и тепање, како влог за сопствената моќ и иднина…) Немаат школо, изолирани се во општеството, не знаат да работат, немаат веќе против кого да пукаат, и за што да тепаат… И тераат по старо. По инерција. Во мирно време стануваат средновековни ликови, надвор од времето…. Имаат ли албанските политичари решение за толку многу омраза што, со децении, ја собираа кон себе од сите на Балканот.“
Произлегува јасен заклучок: сосема е исправно да се одговори со омраза кон некој што те мрази и кој не знае ништо друго – освен да мрази.
2) Линија на страв. – Латас ги плаши Македонците и ги повикува да не дозволат повеќе да бидат жртви на ’беспричинско претепување од омраза’.
Во написот се вели: „…Поголема група Албанци, во Автокоманда (Чаир, Маџари, Тетово, Куманово, Синѓелиќ…), претепале Македонци. Без конкретна причина. … Зачестија претепувања на Македонци од страна на млади Албанци. Албанциве се, редовно, во група. Лузери кои, сами по себе, не вредат за ништо. Во група, вооружени најмалку со ножеви и шипки, за да претепаат подобри, попаметни и поспособни од себе. Одмазда за својата немоќ… Зошто Албанците во Скопје се непожелни во дискотеки, кафеани, на стадиони… зошто Македонците ги одбегнуваат, плашејќи се од нив, и не се добредојдени како Турците, Грците, Бугарите, Ромите, Власите, Србите… Македонците не раснеа на омраза и гнев. Не носат ножеви во школо. Пораснаа на книги, спорт, фејсбук… никој нема причина да се плаши од нив. И тоа ја создава причината да се плашат, и дистанцираат од Албанците. Оној од кој се плашиш, тој и го мразиш...“
Токму во последниот став, не само што се спојуваат двете линии – на страв и на омраза – туку и инаку внимателното избегнување отворено да се повика на омраза и насилство колабирало! Конкретно овој став не е само поттикнување туку најотворено повикување да го мразиш оној од кого се плашиш!
Уште повеќе, линијата на страв Латас ја оправдува со ’успешноста’ на тие, Албанците, кои протерале многу луѓе од нивните домови. Имено, во написот се вели: „… Колку Турци има денес во Призрен, а колку ги имаше пред отцепувањето на Косово? Колку села, а и градови, има од кои Албанци протерале, а не се вратиле Македонци, Срби, Роми, Турци… Стотици села...“
За да ја засили линијата на страв, Латас прави споредба, па во написот се вели: „…Ова е веќе видено, во Америка на пример. Дивјаците на црнечкиот лидер Малколм Икс, редовно надувани и во група, беснееја, тепаа и кршеа. Отпрво низ Харлем и Бронкс, а потоа и наоколу. Се одговараше со полициска бруталност врз црнците, но тоа не даде резултат…“ Кај нас навистина токму тоа се случува. Имено: „… Не ги тепаат Македонците само во Чаир, Тетово или Сарај, него сега тепаат и во Центар, Ѓорче, Кисела Вода…“.
3) Линија на омаловажување. – Латас се обидува да ги „освести“ Македонците покажувајќи им дека тие, Албанците, и покрај сите досегашни „успеси“, всушност се безвредна категорија луѓе, со која доколку доволно ги мразиме – ќе можеме да се справиме.
Во написот се вели: „… Ако не се божемните дипломи од тетовскиот универзитет, и вработувањата на сила по етнички клуч… колку лекари, инженери, професори или уметници денес навистина би ги добиле своите работни места и функции. Малкумина. …Зошто нема Албанци во уметноста. Во науката. Или во спортот. Затоа што таму не се успева со гнев, омраза и пиштоли на готовс.“
И тука споредбата со Америка е практично идентична: „… Шефовите на тепачите имаа разработени шеми со полицијата. Нема да тепаме и кршиме, ако ни дозволите да дилуваме дрога, продаваме роба на црно, и тераме проституција. Фактички, црнците по улици не се тепаа за човечки права и идеали, туку за нивните квазиполитичари и уличните криминалци. За нивна моќ со која тие, потоа, располагаат за свои потреби. Цената за тоа се плати. Со децении, најголем процент на дилери, наркомани, проституција… вирееше од црнечките квартови. Белците ги залечуваа раните од тепањата, учеа школи, играа спортови, читаа книги и ја држеа власта во Америка. За сето тоа време ниту еден успешен деловен човек, научник или уметник во Америка не беше црнец. Освен по исклучок.…“
Па сепак, според Латас, можеме да се справиме со нив, заради тоа што: „Но, тие силеџии не се јунаци. Друг им го ослободи Косово, и ги спасуваше со автобуси од Арачиново.“
4) Линија на поттикнување на расна омраза – Стожер на целиот текст (почнувајки од насловот и продолжувајки во самиот текст) претставува споредбата на постапувањето на Албанците во Македонија со делувањето на Малколм Х во САД. Според г. Драган. П. Латас:“Дивјаците на црнечкиот лидер Малколм Икс, редовно надувани и во група, беснееја, тепаа и кршеа. Отпрво низ Харлем и Бронкс, а потоа и наоколу. Се одговараше со полициска бруталност врз црнците, но тоа не даде резултат. Шефовите на тепачите имаа разработени шеми со полицијата. Нема да тепаме и кршиме, ако ни дозволите да дилуваме дрога, продаваме роба на црно, и тераме проституција. Фактички, црнците по улици не се тепаа за човечки права и идеали, туку за нивните квазиполитичари и уличните криминалци. За нивна моќ со која тие, потоа, располагаат за свои потреби. Цената за тоа се плати. Со децении, најголем процент на дилери, наркомани, проституција… вирееше од црнечките квартови. Белците ги залечуваа раните од тепањата, учеа школи, играа спортови, читаа книги и ја држеа власта во Америка. За сето тоа време ниту еден успешен деловен човек, научник или уметник во Америка не беше црнец. Освен по исклучок. Децении потоа, адвокатот Обама стана американски претседател. Тоа е финале на еден тежок, долг и мачен пат далеку од патеките на Малколм Икс. Доказ дека Америка нема ништо против црнците. Но, има многу што против следбениците на силеџијата Малколм Икс, кои немаат иднина.“  Имајки предвид дека Малкол Х претставува позната историска фигура од огромно значење во антирарсистичкото и социјално движење на луѓето од африканско потекло (http://news.bbc.co.uk/2/hi/americas/4277833.stm) и како историска фигура не е препознаен како дилер на дрога, наркоман или поддржувач на проституцијата, контекстот во кој го претставува г. Драган П. Латас претставува облик на расно профилирање и начин на поттикнување на расна дискриминација и расна омраза. Понатамошната споредба која ја нуди (во која белците учат школи додека црнците тепаат) претставува само натамошен доказ на расизмот кој го промовира со својот текст Драган П. Латас. Наспроти расизмот на Драган П. Латас, името на Малколм Х е ставено на еден од градските колеџи на Чикакго (http://www.ccc.edu/colleges/malcolm-x/Pages/default.aspx), булевар во Њу Јорк, позната библиотека во Сан Диего (http://www.librarytechnology.org/lwc-displaylibrary.pl?RC=15403), фондација (http://www.causes.com/causes/593-malcolm-x-memorial-foundation), основно училиште (http://berkeley.patch.com/listings/malcolm-x-elementary-school-2).
 Доказ бр. 1: http://www.vecer.com.mk/default.asp?ItemID=BB1DF816046E2E46BF22DE090FADEB7F
(дневен весник Вечер, бр. 14938 од 12.03.2012 година)
 Според ова,  сите Албанци се насилни, примитивни и необразувани; ги тепаат Македонците и сите останати; носат оружје со себе; се занимаваат со нелегален бизнис; полни се со омраза кон сите останати. Единствениот заклучок кој може да се изведе од овој напис е дека: мора на секој начин да се одбраниме од Албанците, не смееме да ги прифатиме како рамноправни со Македонците и останатите, не можеме да очекуваме ништо добро од ниту еден Албанец.
Написот веќе предизвикува омраза врз национална основа за што се потврда коментарите кои следат по написот. Можеби најилустративни се следниве два коментара:
„…Pa vreme e makedoncite da se vooruzaat. Ne za da go upotrebat tuku za zastita kako vo Amerika. Albancite se silni samo vo grupa kako hieni zlobni i podmukli. Nasite deca mora da naucat da se branat. “Dosta e veke da trpime nasilstvo od edno malcinstvo koe diktira sé” rece Marine Le Pen no vazi i kaj nas.
(…)
Ke dojde den koga togas ova so albancive mora da se resi, nemozat nasive vecno da zivejat vo strav i da begaat od niv, so niv nikoj ne zivee od ljubov i pocit tuku od strav da ne mu nasteti nesto. Vakvo divo pleme ne postoi nikade na zemjinata topka, nepismeno, glupo, siledzisko, kukavicno.“
Доказ бр. 2:
Коментари по написот на г. Драган Павловиќ
Со оглед на тоа што г. Драган Павловиќ Латас, кој го има потпишано посочениот напис како Драган П. Латас, и тоа во својство на новинар и главен и одговорен уредник во дневниот весник “Вечер“, е несомнено автор на текстот, следствено негова е и кривичната одговорност за сторувањето на горе наведеното кривично дело.
 Од горенаведените причини, Подносителот бара Јавното обивинителство да ја испита оваа кривична пријава, да ја констатира фактичката состојба и да поведе кривична постапка против г. Драган Павловиќ Латас

